
Nafarroako Gobernuak 2,25 milioi euro bideratu ditu ikerketarako eta ikerlarien mugikortasunerako laguntzetara
Laguntza horiek hiru jarduera-ildotan egituratzen dira: doktorego aurreko laguntzak, doktorego osteko laguntzak, eta ikerlarientzako kontratuetarako laguntzak unibertsitateetan eta ikerketa-zentroetan
Osteguna, 2009ko urriaren 8a.  Nafarroako Gobernuko Hezkuntza Departamentuko Prestakuntzarako eta Ikerketa eta Garapenerako Planak (I+G) 2.222.724 euro bideratu ditu ikerketarako eta ikerlarien mugikortasunerako. Ekarpen horiei esker, hogei ikerlari gaztek doktoregoko trebakuntzarako eta tesia egiteko laguntzak jasoko dituzte lau urteko epean. Horrez gain, hamar doktorek bekak jasoko dituzte ikerketa-proiektuak egiteko, zazpik atzerriko unibertsitate ospetsuetan (lau EEBBetan eta hiru Australian, Suitzan eta Alemanian). Amaitzeko, eta ekarpen horiei esker, beste lau ikerlari Nafarroako I+G+b sistemako ikerketa-zentroetan modu egonkorrean sartuko dira. 

Laguntzek hiru ildo osagarri dituzte: doktorego aurreko, doktorego osteko etaikerlariak unibersitateetan eta ikerketa-zentroetan kontratatzeko laguntzen deialdia.

Doktorego aurreko laguntzak

Doktorego aurreko laguntzen deialdiaren bidez, onuradunek doktorego-tesi bat egin eta doktore-titulua lortuko dute. Onuradunek lau urteko laguntza jasotzen dute. Hori dela bide, lehenengo bi urteetan bekadunak dira eta azken bi urteetan, kontratupekoak. Deialdi honetako jardueretarako, Hezkuntza Departamentuak 1.400.00 euro bideratzen ditu lau urtez. Onuradun bakoitzari 70.500 euro ematen zaizkio.

2009-2013 aldirako deialdian, 20 laguntza eman dira.


Laguntzak modu proportzionalean ematen dira, sei ezagutza-arlo handiri dagokienez: Natura Zientziak, Biomedikuntza, Zientzia fisiko-kimikoak eta Teknologia, Ingeniaritzak, Gizarte Zientziak eta Giza Zientziak.

Natura Zientzien arloan, hiru doktorego-tesi diruz laguntzen dira Nafarroako, Bartzelonako eta Errioxako unibertsitateetan; beste hiru pertsonak Biomedikuntzaren arloan egingo dute tesia Nafarroako Unibertsitatean. Zientzia fisiko-kimikoen eta Teknologiaren arloan Cambrigdeko Unibertsitatean, Unibertsitate Konplutentsean eta Bartzelonako unibertsitatean zuzendutako beste hiru doktorego-tesi finantzatuko dira; Ingeniaritzen arloan, hiru tesi egingo dira Madrileko Unibertsitate Politeknikoan, Nafarroako Unibertsitate Publikoan eta Euskal Herriko Unibertsitatean.


Gizarte Zientzien arloan bost beka emango dira, bi Nafarroako Unibertsitate Publikoan egindako tesietarako, bi Nafarroako Unibertsitaterako eta bat Sussexeko Unibertsitaterako; amaitzeko, Giza Zientzien arloan, Departamentuak beste hiru tesi finantzatuko ditu, Konplutentsean, Pompeu Fabra Unibertsitatean eta Euskal Herriko Unibertsitatean.

Doktorego osteko laguntzak

Laguntzen bigarren ildoa ikerketa-gaitasuna eta doktoreen mugikortasuna hobetzeko ezarri da. Jarduera hori 12 hilabetera arteko tarteetan garatuko da, ikerketa-zentro batean, 2009. eta 2010. urteetan. Ildo horretara 298.866,1 € bideratu dira guztira.

Deialdi honetan doktorego osteko 10 beka eman dira, eta onuradunak hautatzeko ikerlariek atzerriko proiektuetan parte hartzea erabakigarria izan da. Modu horretan, hamar onuradunetatik zazpik ikerketa-jarduerak atzerriko unibertsitateetan egingo dituzte, lauk Estatu Batuetako zentro akademikoetan (Chicago, New York eta Boston), batek Alemanian (Friburgo), beste batek Suitzak (Basilea) eta azkenak Australian (Sidney).  
I3 Programa

Laguntzen hirugarren ildoa I3 Programari edo Ikertzaileak Gehitu eta Ikerketa Jarduera Areagotzeko Pizgarrien Programari dagokio. Ildo horrek Hezkuntza Departamentuaren eta Hezkuntza Ministerioaren arteko hitzarmen zehatza gauzatzen du, eta horren bidez ikerketa-potentzial handia duten ikerlari gazteak gehitzeko edo atzerrian dauden Espainiako ikerlariak erakarri edo berrekuratzeko ildoa sustatzen da. Laguntza horiei esker, unibertsitateek eta ikerketa-zentroek hautatutako ikerlariak modu egonkorrean kontratatu ditzakete.


Deialdi honetan, ikerlarien 4 eskaera onartu dira. Hiru Nafarroako Unibertsitate Publikoan sartuko dira, eta bat Medikuntza Aplikatuaren Ikerketa Fundazioan (FIMA).


Laguntza horien bidez, 130.000 €-ko zenbatekoarekin finantzatzen da onuradunek okupatutako lanpostu bakoitza. Programara bideratutako kopuru osoa 520.000 € izan da.
Programaren emaitzak
Prestakuntzarako eta Ikerketa eta Garapenerako Planak (I+G) 25 urte egin ditu indarrean, eta denbora horretan, 1000 ikerlarik eta doktorek baino gehiagok Hezkuntza Departamentuak emandako laguntzak jaso dituzte. Era berean, 530 ikerketa-proiektuk urte hauetan laguntzak jaso dituzte.


Etorkizuneko deialdietan, eta Nazioartera Ateratzeko Planaren arabera, Hezkuntza Departamentuak Nafarroan ikerketa-bikaintasuna lortzeko, Nafarroako I+G+b sistema garatzeko, ikerlarien mugikortasuna sustatzeko eta atzerriko ikerkariak Nafarroara erakartzeko lan egingo du. Horretarako, Ikerlarien Mugikortasunari Laguntzeko Nafarroako Zentroa sortu zen, Europan elkartrukea eta ikerketa zientifikoan, garapen teknologikoan eta berrikuntzan aritzen diren ikerlarien mugikortasuna sustatzeko EURAXESS sarean sartuta dagoena. 

